
                   «ЛIыгъэм и макъамэхэр».

(Сэ  фIыуэ слъагъу тхакIуэ.)

                                                                                                                Зэрэгъыж курыт еджапIэм и

                                                                                                                9-нэ классым щеджэ

                                                                                                                 Къэрдэн Адииху  и лэжьыгъэ.
                                                                            2015гъэ
                                                                   Сэ фыкъысхуейуэ сывмыгъуэтмэ,

                                                                   Дунейр збгынауэ фимыгугъэ.

                                                                   ЗылI къимыгъащIэ сэ згъэщIами,

                                                                   Сыт щыгъуи гъащIэр си щIэщыгъуэщ.

                                                                                  КIыщокъуэ Алим.

   
ТхакIуэ псоми я зэфIэкIри я насыпри зэхуэдэ хъуркъым. Ахэр зэхуэдэу тхыдэм къыхэнэркъым. ЦIыхухэм ягу къинэр, тхыдэм зи цIэ игъащIэкIэ къыхэнэ хабзэ усакIуэр щIэуэ зыгуэр лъэпкъ усыгъэм хэзылъхьэфырщ, зи литературэр япэкIэ зыгъэкIуэтэфырщ,езым и усыгъэ гъуэгу зыубзыхуфырщ.
Ди тхыдэм уриплъэжмэ, зэман-зэманкIэрэ абы къыхэкIащ зи цIэр фIыкIэ жыжьэ нэIуса цIыху куэд. Абыхэм яхэтащ зауэлI хахуэхэмрэ дзэпщ IэкIуэ-
лъакIуэхэмрэ, политик Iэзэхэмрэ хэкулI щыпкъэхэмрэ, лъэпкъыр фIым хуэзэным щIэбэн узэщIакIуэхэмрэ лъэпкъыбзэм и IэфIыр щIым и гулъым хуэдэу къэзыгъазэ усакIуэхэмрэ. Апхуэдэхэм ящыщ зыщ КIыщокъуэ Пщыма-

хуэ и къуэ Алими-усакIуэ икIи прозаик щэджащэр.
    
ЦIыхумрэ Хэкумрэ я зэхущытыкIэр ещхьщ анэмрэ бынымрэ ейм.
ЗызэщагъэнщIыркъым, зэхуогумащIэ, зым и нэIэ зым тет зэпытщ,зым и гъащIэр нэхъ тынш, нэхъ дахэ, нэхъ насыпыфIэ зэрищIыным адрейр яужь итщ.

    
Арагъэнщ усакIуэу щыIэм игъащIэм щIылъэ-анэ жаIэу а тIур щIызэпащIэр, ди щIыналъэр насыпыфIэ хъуным щIэхъуэпсу, адэжь лъапсэр лъэ быдэкIэ гъэувыным хущIэкъуу, гурыщIэ къабзэкIэ щIыхуэусэр щалъхуа лъахэм.

   Апхуэдэщ зи поэзие гуащIафIэр лъагъуныгъэ лъагэкIэ, гурыщIэ дахэкIэ псыхьа КIыщокъуэ Алим. УсакIуэм и гурыщIэм щыбзэрабзэ пшыналъэм я нэхъ IэфIыр зылъигъэсыр и щIылъэ-анэрщ, и хэку уардэрщ. КIыщокъуэр нэгъуэщIхэм яхыумыгъэгъуэщэн усакIуэ телъыджэщ. Абы и усэхэм тхы къупщхьэ папцIэу пхыкI лIэужьыгъуэхэм щыщщ лIыхъужьыгъэр ди нобэрей щэнхабзэм налкъут мыункIыфIыж зэрыхуэхъуар Алим куэдыкIейкIэ и хьэрычэту. ЛIыгъэр зищIысыр къэзыгъэлъагъуэ тхакIуэр езыри зэрымылIыгъэншэм и щыхьэт наIуэщ абы и къалэмыпэм къыщIэкIа тхыгъэ купщIафIэхэр. 

    
Поэзиер гъащIэ псори, цIыхухэри, дунейри, щIылъэри, бэнэныгъэри къэзыубыд лъэпкъыгъуэу къелъытэ Алим.
    
Абы и Iэдакъэм къыщIэкIащ адыгэ лъахэм, хабзэ-нэмысым, лIыгъэм, цIыхугъэ лъагэм теухуа усэ телъыджэ куэд. Апхуэдэхэщ «Адыгэ Хэку», «Кхъужьей къудамэ», «Iуащхьэмахуэ», «Псынэ дахэ», «Уядэжь и унэ къэгъэзэж», «Уи Хэку жыг закъуэ фIэкI имытми»усэхэр. Усэхэм къаIуатэ гупсысэр гъащIэм куэдрэ дызыщрихьэлIэ Iуэхугъуэщ, абыхэм япкърылъ гъэсэныгъэ-ущииныгъэ мыхьэнэр инщ.

  «Уи Хэку жыг закъуэ фIэкI имытми» усэм къеIуатэ дэтхэнэ зы цIыхуми и хэкум хуиIэн хуей щытыкIэ дахэр, лъагъуныгъэ иныр. Дэтхэнэ зы цIыхуми и хэкур фIыуэ зэрилъагъур нэсу щызыхищIэр, ар абы пэIэщIэ хъуа иужькIэщ. А Iуэхугъуэр фIыуэ къызыгурыIуэ усакIуэм цIыхубэр къыхуреджэ адэжь и щIапIэр ямыбгынэну, я адэцIэхэр я къуэхэм фIащу, а цIэхэр зеяхэр я гум имыхуу псэунхэу. Абы пщIэ хуещI адэ щIыналъэм, ифIри и Iейри дигуэшыну хьэзырщ. Абы ещхьыркъабзэу зэхещIыкI лъахэм хуэблэжьар зэрымыкIуэдыр, ар гулъытэншэу къызэрымынэр.
  «Адыгэ Хэку» усэри КIыщокъуэм и адэ щIыналъэм хуиIэ лъагъуныгъэ иныр игу къабзэм зэрыщихъумэр, и псэ хьэлэлым зэрыщигъафIэр, цIыхупсэ псори дахэм къызэрыхуриджэр наIуэу къызыщыгъэлъэгъуа усэщ. Абы апхуэдизкIэ фIыуэ елъагъу и адэ щIыналъэри, и лъахэм имытмэ, дунейм темыту къелъытэ. Аращ зи лъахэмрэ адыгэ щIыналъэмрэ зи псэм щызыгъафIэ усакIуэм: «Адыгэ уафэ, адыгэ щIылъэ, Уэгум сихьамэ, щIылъэр си плъапIэщ, Адыгэ уафэ, Адыгэ щIылъэ, Уи лъахэм ситмэ, Дунейм сытеткъэ» щIыжиIэр.
  ЦIыхугъэ лъагэм хуиIэ щытыкIэр усакIуэм и усэ куэдым къыхощ. УсакIуэм къегъуэтыф цIыхубэ гъащIэр зыгъэнэху псалъафэ уардэхэр, зыгъэдахэ жыIэкIэ гурыхьхэр,зыгъэин хьэл-щэныфIхэр, абы къыхэкIкIи и усэ куэдым цIыхугур къызэрыщеуэр дэ зыхыдощIэ. ЦIыхубэм и лIыкIуэ нэсщ КIыщокъуэм и лирическэ лIыхъужьыр, икIи ар абы къегъэлъэгъуэф къехьэкI-нехьэкI лъэпкъ имыIэу и гу къабзэр зэриупцIэныфымкIэ, ар цIыхубэм щхьэузыхь хуищIыну къызэрехъулIэмкIэ. Ар дэгъуэу щыдигъэлъэгъуащ усакIуэм «Тхылъ къеджэм» жихуиIэ усэм: «КъывэхьэлъэкIыр вдэзгъэпсын-
щIэу, фэ фшэчыр сшэчмэ си насыпу. Фэ уэс къыфтесэм сэ сыпIыщIэу, фхузощIыр мафIэ дэп къэсщыпу».
  
 И гур цIыхубэм и гум декIуу къеуэн, и лэжьыгъэр цIыху гъащIэр гъэдэхэным пищIэн, и гурыщIэр цIыхубэм ейм техуэн- аращ усакIуэм и гурыгъу-гурыщIэм, и хьэл-щэным купщIэ хуэхъур.

    
Алим и усэ нэхъыфI дыдэу слъагъухэм ящыщ зыщ «УцIыкIуу уи гумм ибубыдэр» усэри. Усэм къыхэщ лирическэ лIыхъужьыр езы усакIуэрщ. И щIалэгъуэм къигъэщIа гъащIэм ироплъэжыр, абы и нэгу къыщIегъэхьэж и анэ-адэр, ядэжь и унэр, цIыхухэм  яку зэхуилъа щытыкIэ дахэр.Сэ сызэреплъымкIэ усэм дэгъуэу къыщыгъэлъэгъуащ анэм и быным хуиIэ лъагъуныгъэ иныр, цIыхугъэ лъагэр икIи нэгъуэщI хьэл-щэныфIхэри. Мис абы и щапхъэ:

                              Седжэну жыжьэ сыщагъакIуэм,

                              А махуэр ноби сэ сощIэж,

                              Си анэр гъыуэ ныздэкIуатэрт-

                              «Уядэжь и унэ къэгъэзэж»,-

                               Арат жиIэфыр къыскIэлъыплъу,

                               Зауэр къохъейри шым сошэс.

                               Аргуэру си анэр ныздокIуатэр,

                               Къысхуимыгъазэу, станцым нэс.

 
Лирическэ лIыхъужьым и анэ-адэм, псом хуэмыдэу и анэм, фIыщIэшхуэ хуещIри, къехьэлъэкIыпэурэ хъыбар дегъащIэ гъащIэ къезыта и анэ IэфIыр зэрымыпсэужыр.Усэм IупщIу къыхощ ар лирическэ лIыхъужьым къызэрехьэлъэкIыр.ИкIи усакIуэм мыпхуэдэу къеIуатэ ар: «Тхьэм укъихьыжтэм бэIутIэIуншэу», Ар нэмэзыбзэу къибж зэпытт. Иджи сыщежьэм сэ си анэр ныскIэлъыкIуатэм яхэмыт». АдэкIэ игу къабзэр къызэфIэзэрыхьауэ абы псэм хуэдэу илъагъу и анэм хуэгъэза псалъэхэр и щхьэм хужиIэж щIыкIэу къеIуатэ: «Ди адэ и уни согъэзэжыр,Ди пщIантIэ нэщIми сыдохьэж. «Къохъусыж,си щIалэ», зым жимыIэ,Гухъу цIыкIукIи си анэр мыужьгъэж».

   
И анэ-адэр зэримыIэжым, зэрищхьэжагъуэм къищынэмыщIа, лирическэ лIыхъужьыр тогузэвыхь и щIыпIэм игъуэт зэхъуэкIыныгъэ мыхъумыщIэхэми. Ар усакIуэм къигъэлъэгъуащ я къуажэпсым и образымкIэ. Абы и гурыгъу-гурыщIэхэр мы щIыкIэм тету егъэбелджилы усакIуэм:

                                   Cэ сызыхьыну псы уэрари,

                                   Псыхъуэм сыдыхьэм , игъукIащ,

                                   Псы кIэнтхъ къинамэ, куэдрэ, ари
                                   ИгъущыкIынщи- упыкIащ.

 
ГъащIэм хуэнэхъуеиншэ,сытми Iуэху хузиIэ усакIуэ гумызагъэм зэхуэдэу зыхещIэ унагъуэ Iуэхури,къуажэ е хэку Iуэхури.  

   
Апхуэдизу и Хэкур зи псэм хуэзыхь, зи Адэ щIыналъэр зыпищIын щымыIэу зимыгъэнщIыжу абы и IэфIагъымрэ, дахагъэмрэ хуэусэ усакIуэм и творческэ гъуэгур имыхъуэжу хъуакъым 1941 гъэм фашистхэм къыдащIылIа зауэ бзаджэм и зэранкIэ.Бий къанлым ебгъэрыкIуэ зауэлI хахуэм  я япэ сэтырым хэтащ, гугъуехьи гуауи илъэгъуащ, ар зауэм Iэщэ шэрыуитIкIэ щызэуащ.Абы и къалэмым бийм и нэр ирищIу, ди сэлэтхэм я гур игъэжану, я лъэр игъэпсынщIэу щытащ.
  
Лъэпкъхэм яку дэлъ зэкъуэтыныгъэ, зэныбжьэгъуныгъэр хэку зауэшхуэм жырым хуэдэу лъырэ мафIэкIэ зэрипсыхьыр икIи ар нэхъри быдэж зэрыхъур,
зауэлI хахуэм шэр къытелъалъэ зэпытурэ хэкум и хуитыныгъэр бийм зэрыщихъумэр наIуэу къыщегъэлъагъуэ Алим зауэ зэманым итха усэхэм. Апхуэдэ усэхэм ящыщщ «Адэ» поэмэр, «ЗэкъуэшитI», «Сэлэт шырыкъу», «Сэлэт сэлам», «Си фочым IэплIэ есшэкIауэ», «Дэ ди къуршхэр щхьэмыгъа-

зэщ», «Усэ къарукIэ бийр бгъэсу», «ЗэныбжьэгъуитI», «ЗауапIэ», «Уэрщ, зауэлI хахуэ,ар зэджэр», «ТекIуэныгъэ», «Майм и 9-м», нэгъуэщI куэди.

    Хэку зауэшхуэм и зэманым лъэпкъ зэмылIэужьыгъуэхэм я зэкъуэтыныгъэр нэхъри  нэхъ быдэж зэрыхъуарщ «ЗэкъуэшитI» усэм хэлъ гупсысэ нэхъыщхьэр. УсакIуэр зытепсэлъыхьыр езым и нэгу щIэкIа Iуэхугъуэщ.

   
КIуэдыпIэм щIалэр кърихауэ, гугъуехьрэ бэлыхьрэ телъу блэгущIэм щIэлъу ар къыздилъэфым, «Ухэт… сэ  дэнэ… сыздэплъэфыр?»- сэлэт уIэгъэр хуэм дыдэу Алъхъо къоупщI, и Iуэху зытетыр зригъащIэм фIэфIу, зэрыхабзэщи, фIым щыгугъыу. Хьэлэмэтщ икIи гуапэщ Алъхъо и жэуапыр: «Ар Iуэхукъым, иIэт дыгъэпIащIэт,БжесIэнкъэ псори,зэ ди дей. Къэнар уэ плъагъурэ? Мис зы мащIэщ… Cащыщщ… сэ си псэ, Къэбэрдейм»…Ар цIыхугъэм и жэуапщ. Гуапагъ зыпылъ а Iуэхугъуэм зэрешалIэ а тIур икIи «А махуэ гугъум щыщIэдзауэ А тIум къуэшыгъэр къыздащтащ».

 
 Зы анэм къилъхуауэ, ауэ лъэныкъуэ зырызкIэ кIуэ зэкъуэшитIым теухуащ «Адэ» поэмэр. Поэмэм темэ хуэхъуар Хэку зауэшхуэрщ. Мыбы ди нэгу къыщIегъэувэж нэмыцэ фашистхэм адыгэ унагъуэм трагъэлъа бэлыхьыр икIи а бэлыхьым унагъуэр къимыкIуэту зэрыпыщIэтыфар.Бэнэныгъэ екIуэкIым белджилы къещI псэ хьэлэлу унагъуэм хэтхэр.Бэтыррэ Дадийрэ къуитI яIэщ, колхозхэт унагъуэщ. Батыр колхозышхэр бийм яIэримыгъэхьэн мурадкIэ Къущхьэхъу къурш гъуанэм еху. Абы и щхьэгъусэ Дадий гъуэмылэ хуихьымкIэ ар абы щопсэу. Абыхэм я къуэ Къэрней и адэ хэкур ихъумэжу зауэм щыIэщ, лIыхъужьыгъэ ин хэлъу,абы къыхэкIыуи дамыгъэ куэд къыхуагъэфэщауэ мэзауэ. Нэмыцэ фашистхэм Батыр лIыжьыр щаукIым и къуэ Къэрней уэсят къыхуещI:
                                  Насып мыгуэшу сиIари

                                  Си къуэ Къэрнейрэ си щIыхьрэт.

                                  СлъэкIыхукIэ щIыхьыр схъумащи,

                                  Ар саугъэту си щIалэм къыхузогъанэ.

ЦIыху нэсым и патриотизм лъагэр Къэрней и образым щыболъагъу, абы и   адэм и уэсятыр щIыхь пылъу егъэзащIэ. Ауэ абы и къуэш Ахьмэд езым хуэмыдэу къыщIокI, ар хэкум йоупцIыж, абы псоми пу нэлат ирах.

                                  Уэ къуэш уиIакъым, си щIалэ,

                                  Уэ къуэш уиIакъым, зэгъащIэ.

                                   И натIэ хъунур сэ сщIатэм,

                                   Ахьмэд быдзышэ Iумыхуэу,

                                   Згъэшхэнт ар гынкIэ нэхъапэм-

                                   жеIэ Дадий.

                                   ИкIи и адэм еукIыж.
  Хэку зауэшхуэр ди текIуэныгъэкIэ ухын гурыщIэр къыщыгъэлъэгъуащ 

«Си фочым IэплIэ есшэкIауэ» усэм. И фочым IэплIэ иришэкIауэ бампIэм зэщIищта советскэ зауэлI хахуэм псалъэ быдэ ет нэмыцэхэм ялэжь щIэпхъа-

джэр имыгъэгъуну. Мы усэмкIэ КIыщокъуэм ди фIэщ ещI захуагъэмрэ пэжыгъэмрэ зэрытекIуэнур,бийм хуэфащэ удын зэригъуэтынур.ИкIи ар бийм яхуэябгэщ, щысхьырабгъу лъэпкъ яхуиIэкъым:  «Ар бийм хуэздэнкъым, щIы уи фIэщ.Абы и щIапIэм сынэсынщ.Ди щIыгу къарукIэ сэ сылъэщщ. А бийм сэ мащэр лъызгъэсынщ»,- щыжеIэ усакIуэм и усэм.
  
ТекIуэныгъэ макъамэмрэ советскэ зауэлIыр абы зэрыхуэкIуамрэ къыхощ «ТекIуэныгъэ», «Салют», «Сэлэт шырыкъу», «Сэлэт сэлам», «Майм и 9-м» усэхэм.

  Зауэ гъуэгуанэр щIыхь пылъу зыкIуа сэлэтыр и унэ кIуэжын и пэкIэ Москва макIуэри и къалэныр зэригъэзэщIар хуеIуатэ.Абы и фэм дэкIа, и нэгу щIэкIа гугъуехьым, зэрихьа лIыгъэм, къизэуа хуитыныгъэм къару кърет Москва и къуэу зилъытэжыну.
 
 КIыщокъуэм и Iэдакъэ къыщIэкIа дэтхэнэ зы усэри ещхьщ ди къурш щхьэ тхъуахэм телъ уэсым, ди щIыналъэм къыщешх уэшх хуабэм, ди губгъуэхэм къыщыкI удз гъэгъахэм, ди псыхъуэхэм дэлъ мывэ хьэлэмэтхэм,ди псы уэру зи къарур мыкIуэщIыжхэм.

 
  Нобэ сэ гукIэ сыкъызэджэну згъэхьэзыра усэм зэреджэр «УцIыкIуу уи гум ибубыдэр» жыхуиIэ усэ хьэлэмэтырщ. ИщхьэмкIэ зэ игугъу щысщIащ мы усэ телъыджэм.Гурыхьщ мы усэм и къэIуэтэкIэр, гуапэщ зи гугъу ищI Iуэхугъуэр

Усэм белджылыуэ къыщыгъэлъэгъуащ быным и анэм хуиIапхъэ икIи хуиIэ щытыкIэ дахэр, лъагъуныгъэ иныр. Абы щыхьэт тохъуэ усэм и иужьрей едзыгъуэм хэт псалъэ купщIафIэхэр: «Си анэр гъыуэ къыскIэлъыкIуэу «Уядэжь и унэ къэгъэзэж»,- ЩыжиIэм, сщIакъым и лъапIагъэр,Иджы IэфракIэм содзэкъэж»…жеIэр. 
КIыщокъуэ Алим и усыгъэхэм, и роман гъуэзэджэхэм яубзыхуащ зауэ нэужь илъэсхэм гъуэгуанэщIэ техьа къэбэрдей литературэм и хэкIыпIэ нэхъыщхьэ-

хэмрэ и унэтIыпIэхэмрэ. Нобэрей ди литературэм и лъэпкъ фащэхэр, абы къыщIэлъ гъуэгуанэм и гъэзапIэхэр зыубзыхуар КIыщокъуэ Алимщ. ДэркIэ фIыгъуэ мылъытэщ Алим къызэринэкIа дэтхэнэ тхыгъэри- ахэр гъэнщIащ гупсысэр зыгъэлажьэ, гъащIэмрэ зэманымрэ я куупIэр зи лъабжьэ псалъэ-

макъкIэ. Тхыдэр игъэбатэми, нобэрей дунейм и шыфэлIыфэр, и зэхэлъыпIэхэр, и унэтIыпIэхэр игъэнахуэми, Алим и къалэмым цIыхум и гущIэлъапсэм  дрегъаплъэ, абы и фэм дэкIымрэ и гумм щыщIэмрэ ди пащхьэ кърелъхьэ.

  
Алим и тхыгъэхэращ къэбэрдей литературэм и цIэр къэралым, дуней псом щызыгъэIуар.Ди литературэр зи лъабжьэр куу, зи пщIэр лъагэ художественнэ хъугъуэфIыгъуэ хъуамэ, ар, псом япэрауэ, зи фIыщIэр КIыщокъуэрщ. 
  КIыщокъуэр нобэ тхэмытыжми, ар игъащIэкIэ тщIыгъунущ дэ-тщIыгъунущ и псалъэкIэ, и IуэхущIафэкIэ, и гуащIэдэкIымкIэ.

Алим зищIысыр нобэ дэ псоми фIыуэ дощIэ. НэхъыфIыжу дызэрылъэпкъыу къыщытщIэныр дяпэкIэщ. Аращ я натIэр абы хуэдэ цIыху уахътыншэхэм. Алим дэ куэдрэ дыхуеинущ. Дыхуей хъухукIэ къыщытлъыхъуэнури езым къыджиIащ:

                                 Cэ фыкъысхуейуэ сывмыгъуэтмэ,

                                 ФемыпIэщIэкIыу фыкъыспэплъэ.

                                  МылIэжыныгъэм стелъщ и щIыхуи,

                                  Абы и пщIантIэм фыкъыдэплъэ.   
